
Referat
Møte i Arbeidsgruppa 4.6.2009                              
Stad: Kommunehuset i Vinje
Frammøtte: Jon Tvitekkja, Helen Kvål, Jostein Kristiansen, Tor Christiansen, Jon Kleiv, Lasse Mathisen, Arne Kjellsen. 
Meldt forfall: Olav Bjørn Bakken, Hans Kristian Lehmann, Sverre Bakke. 
1. Handlingsplan for Vest-Viken vassregion
Ein gjekk innleiingsvis igjennom hovudmål og prinsipp for vassdirektivet og miljømål og tiltaksprogram for Tokke-Vinje vassområde. Det blei vedteke at referatet frå møtet skal sendast til kommunane så snart som råd for kommentar. Referat og kommentarar blir teke med til møte i Kraftutvalet 11.6. Ein reknar med at Kraftutvalet vil stå for uttalen til handlingsplanen, på vegne av kommunane. 
I tiltaksprogrammet er det sett opp kostnader for minstevassføring og fyllingskrav. Det bli store beløp, medan nyttesida av å ha minstevassføring er vanskelegare å kvantifisere. Ein bør derfor halde seg til kostnader i form av tapt produksjon målt i GWh. Det er sjølvsagt ikkje til hinder for at Statkraft også presenterer kva det vil koste i kroner og øre. 
Ein kan elles konstatere at målet om godt økologisk potensial er svært uklart, og det finst i dag ingen skikkeleg instruks for korleis ein kan knyte målet til økologiske tilstandsparametrar. Ein del av dei førekomstane som i dag er karakterisert som SMVF vil det vera rettare å kalle kandidatar til SMVF. Nøyare vurderingar kan føre til at enkelte av desse førekomstane ikkje blir rekna som SMVF. Dei skal da ha minst god økologisk tilstand som mål. 

Det var vidare ein gjennomgang av aktuelle verkemiddel i form av lovar, forskrifter og økonomiske tiltak.
Tiltak overfor gardbrukarar som har utette gjødsellager eller som spreier for mykje gjødsel på for lite areal blei etterlyst. I Vinje meinte ein dette var i ferd med å løyse seg av seg sjølv ved at den eine gardbrukaren nå har slutta med husdyr. I det andre tilfellet har skifte av brukar og investering av nytt spreiingsutstyr ført til at gardsbruket nå er i stand til å bruke gjødsla si på heile arealet. 
Meir målretta bruk av SMIL midlar blei etterlyst. Det kom fram at den potten kommunane får til fordeling er avhengig av aktivitetsnivået tidlegare. Vinje får derfor lite midlar, medan Tokke kommune har meir til fordeling. Med ei meir målretta prioritering av SMIL midlar bør det vere mogleg å styre midlane til tiltak for å løyse problem som er tekne opp i handlingsplanen. Kommunane bør vurdere plan for bruken av SMIL midlar. 
Det blei også nemnt at Fylkesmannen kan lage lokale forskrifter der dei generelle forskriftene ikkje er dekkande nok. Det er usikkert om det er behov for dette i Tokke/Vinje. Christiansen etterlyste resultata av vassprøvene for Lognvikvatn, og meinte det var viktig for kommunen å ha slik dokumentasjon for å pålegge tiltak. For Lognvikvatn blei det også nemnt at anna ureining oppstraums gardane kunne vera viktig, og det blei bedt om at dette blir kartlagt nøyare. 

Til den aktuelle situasjonen ved Lognvikvatn er det også nemnt at bruket har godkjent gjødslingsplan. Det er investert i nytt utstyr og gjødslingspraksis er lagt om slik at heile spreiearealet blir teke i bruk. Gjødsla blir spreidd på våren, og ein må gå ut i frå at gjødslinga blir tilpassa det behovet plantane har i vekstsesongen. Det synes derfor ikkje lenger å ligge føre nokon situasjon som er i strid med forskriftene. Det er likevel reist spørsmål om ein del av spreiearealet er eigna for mykje gjødsel, idet jordet ligg såpass lågt at kanalar og dreneringsgrøfter i delar av året står fulle av vatn. 
Drift med kjøttfe som går ute store delar av året kan skape erosjon og utvasking av næringsstoff til vassdrag. Slike driftsformer blir etter kvart vanlegare også i Tokke/Vinje. Det er kome krav om fast dekke på foringsplassen. 

Skogbruket påverkar særleg mindre bekkar gjennom erosjon i samband med skogsdrifter. Det er viktig at driftene blir følgd opp med utbetring av køyreskadar og avleiing av vatn. Forskrift om berekraftig skogbruk og Levande skog standarden er klare på dette punktet, men kontroll og oppfølging varierer. Meir enn 80 % av driftene skjer i dag i regi av AT Skog, der skogbruksleiaren har ein sentral rolle. I driftskontrakten bør det leggast opp til at det er AT som skal ta seg av oppstelling etterpå, og at det skal 

skje umiddelbart. 
Rør og kulvertar i samband med skogsbilvegar kan vera eit problem for fiskens frie gang i bekkane. I enkelte område (Våmarvatn) er tilgang på høvelege gytebekkar eit problem som ikkje bare synes å kunne adresserast til regulanten. Elles er ein usikker på om dette er noko problem i samband med skogbruk og skogsvegar i desse kommunane. 
Kommunane har eit stort innslag av spreidd busetnad og hytter utan tilkopling til kommunalt avløpsnett. Det blei opplyst at sandfiltergrøfter ofte fungerer dårleg med den jorda ein har i Vinje. Fleire blir knytte til nettet etter kvart. Vinje blei beden om å få fram status for situasjonen i Edland/Grungedalområdet. 
Det er ingen systematisk kontroll av separate anlegg, men ein kan skaffe seg ein viss oversikt gjennom tøminga av septiktankar. Arbeid med lokale forskrifter for behandling av separate anlegg er sett i gang i Tokke, men er utsett i påvent av ny plan og bygningslov. I Vinje er det ikkje sett i gang noko arbeid med lokale forskrifter. 
Vinje kommune har store planar for utskifting og oppgradering av avløpsnettet. Overflatevatn og kloakk blir separert. Vågsli reinseanlegg er nettopp blitt bygd ut, og det er blir også arbeidd med dei andre reinseanlegga. Dei siste åra har Vinje kommune investert ca 120 mill kr i det kommunale avløpsnettet. 

Kloakkslam blir i dag deponert på Hovdestadmoen, og kommunen meiner dette ikkje skaper lekkasje til vassdraget. Forureining frå Hovdestadmoen meinte kommunen måtte skuldast sigevatn frå eldre fylling. Slamdeponiet skaper derimot ein del problem med lukt, og det som er av vått slam skal derfor bli køyrt til andre deponi. Vinje kommune har søkt om avslutningsplan for slamdeponiet, men har ikkje fått svar frå Fylkesmannen. Det er reist spørsmål om det finst noko formelt løyve for drifta av avfallsplassen. Gammal slamlagune ved Velemoen har ikkje vore i bruk sidan 2002 eller 2003. 
Vasskvaliteten i åa ved Åmot er avhengig av utskifting av vatn om sommaren, og her er det ei avtale mellom Statkraft og kommunen om å sleppe på vatn. Hittil har aldri Statkraft blitt spurt om slepp av vatn. 

Gamle fyllingar frå området kring NEMEK og den gamle sagbrukstomta kan verke inn på vasskvaliteten. 
Det er konstatert at det framleis blir grave i elvelaupet ved Velemoen. Dette skjer trass i at det for eit år sidan blei laga avtale med entrepenør/grunneigar om avslutning av uttaket. Ved omlegginga av E 134 blei det bygd ein fangdam som skulle markere grensa for masseuttaket. I vinter er avtala blitt broten grovt, og kommunen får skulda. Det er viktig at det nå blir reagert, og ein ventar at NVE vil følgje opp og krevje streng reaksjon overfor vedkomande. Dette er ein prøvestein for vassdirektivet, og det er svært viktig å få til eit konkret resultat her. 
Arne Kjellsen kunne legge fram kart som syner deltaet slik det såg ut før masseuttaket. Det var da eit naturleg elvedelta med ei meandrerande elv og mange små øyar. Naturtilstanden er på det viset dokumentert. Øydelegging av denne tilstanden har redusert vilkåra for å halde att slammet som blir ført nedover vassdraget, og har gitt stor utvasking av slam og andre sediment til Tveitevatn/Grungevatn. 

I masseuttaket ved Velemoen blir det blanda inn salt og laga strøsand som blir levert til MESTA. Ein stiller seg undrande til at ikkje MESTA har eit kvalitetssikringssystem som fangar opp kontraktar av denne typen. 

Trafikken på E 134 er ikkje stor nok til å krevje særskilde tiltak med tanke på ureining frå vegbanen. Men årleg skjer det fleire ulykker med trailerar, og Vinje kommune kunne opplyse at det bare er E6 som har meir transport av farleg gods. Særleg strekninga langs Tveitvatn er utsett for trailervelt. Kommunen har lenser og anna utstyr, men kan ikkje sitte med utstyr for dei verkeleg alvorlege ulykkene. Da må ein vise til katastrofeplan for heile fylket. 
Møtet såg det som svært viktig å få konkrete resultat for Tveitvatn og Grungevatn. Situasjonen har komplekse årsaker, men redusert vassføring og høgare vasstemperatur synes å vera den viktigaste. Opphoping av finsediment i buktene vil gje tette belte av elvesnelle også utan ekstra tilførsel av gjødsel og kloakk.  

2. Overvakingsprogrammet

Arne Kjellsen presenterte framlegg til stasjonsnett og prøver. NIVA Sør har gitt eit tilbod på kr 434 000 kr, som er akseptert. Til hausten vil det bli forhandla om ei rammeavtale, som skal gjelde overvaking vidare framover. Avtala inkluderer fleire lokale underleverandørar. 
Møtet ønskte å ”spisse” overvakinga noko, ved at prøvene blir meir retta inn på problemkartlegging og vassførekomstar under risiko. I Tveitvatn og Grungevatn har tidlegare prøver vist gode kjemiske verdiar. Det var ønske om å ta prøver i enkelte tilførselsbekkar. Kiland meinte det var viktig å få kartlagt vegetasjonen i vatna med tanke på artar og omfang, og viste til at vassvegetasjon er ein av dei 4 tilstandsparametrane det skal leggast vekt på i vassdirektivet. 

Ei grundigare kartlegging av ørekytas utbreiing i vassdraget blei også etterlyst. Statskog vil sjekke situasjonen i Ståvatn og Kjelavatn. Kva med ålen i Bandak og Tokkeåi?
Statkraft vil ha gjennomført prøvefiske i Årmotvatni, Våmarvatn og Kvikkevatn i 2009. Det er reist spørsmål om tilgang på fiske/fiskekort er ein føresetnad for at det skal bli gjennomført prøvefiske betalt av Statkraft. I vatn der ålmenta ikkje har tilgang er det ikkje utført prøvefiske (døme Langesæ). 
Fylkesmannen vil dekke 150 000 kr av utgiftene til overvakingsprogrammet. Resten må dekkast av kommunane og Statkraft. Kiland meinte det var rimeleg at Statkraft må dekke alle biologiske undersøkingar i regulerte eller reguleringspåverka vassførekomstar (også Tveitvatn og Grungevatn). Kjemiske og bakteriologiske undersøkingar må derimot dekkast av Fylkesmannen/kommunane. Det blei reist spørsmål om dekning i budsjettet. Kjellsen viste til at kommunane har vore sterkt involvert i overvaking og prøvetaking tidlegare, og at kommunane i ein del andre vassområde er med på langt meir omfattande overvakingsprogram. Arne Kjellsen lagar framlegg til kostnadsfordeling. 
I stasjonsnettet er Liåi feilaktig kalla Rukkeåi. Det må rettast opp. 

Fyresdal 5.6.2009

